
Ewminentissime Princeps,

Pontificium Athenaeum S. Anselmi de Urbe honorificae invitationi
Eminentiae Vestrae obsecundans Commissioni Antepraeparatoriae pro
Concilio Oecumenico sequentia vota submittit, futuri Concilii Patribus
proponenda, si Eminentia Vestra hoc opportunum iudicaverit.

1. Votum de necessitate ut Concilium iterum affirmet et pressius pro
hodiernis, possibilitatem, vim et momentum cognitionis conceptualis et
discursivae, atque ut damnet irrationalismum hodie grassantem.
(Votum confectum a P. Cypriano Vagaggini OSB, professore theo-
logiae dogmaticae in Facultate Theologica Pont. Athenaei Anselmiani).

II. Vota de Sacramentorum celebratione et administratione
(proposita a P. Anselmo Giinthdr OSB, professore theologiae moralis
et pastoralis in Facultate Theologica Athenaei Anselmiani).

II1. Votum pro restaurando ritu Baptismi adultorum
(confectum a P. Augustino Mayer OSB, professore theologiae sa-
cramentatize in Pont. Athenaeo Anselmiano).

IV. Votum de instructione ad apostolatum socialem, imptimis quod
clericorum institutionem attinet.

(propositum a P. Gerardo Békés OSB, professote theologiae dogma-
ticae pro cursu seminaristico in Pont. Athenaeo Anselmiano).

Praeter haec vota in particulari folio suppliciter exponuntur quae-
dam desideria quae nomine consilii academici huius Athenaei submittun-
tur Commissioni Antepraeparatoriae pro Concilio Oecumenico.

Qua propitia occasione usus, incensos venerationis sensus Vestrae
Eminentiae exprimo et, Sacram Purpuram deosculans, omni qua par est
reverentia et submissione me profiteor

\

Eminentiae Vestrae Reverendissimae
dev.mum obligatissimum-in Domino servum

AvucusTiNUs MAYER, O. S. B.
Rector Pont. Athenaei S. Anselmi

Desideria quaedam Commissioni Antepraeparatoriae pro Concilio
Oecumenico nomine Consilii Academici Pontificii Athenaei S. Anselmi de
Urbe suppliciter humiliterque exposita:

1. Ut principia in Litteris Encyclicis Mediator Dei et in Instructione
S. R. C. de Musica Sacra et Liturgia, diei 3 septembris 1958, exposita,
imprimis quod actuosam fidelium participationem in cultu liturgico atti-
net, in universa legislatione liturgica sanciantur.

2. Ut ritualia bilinguia universaliter permittantur; item ut usus linguae
vulgaris permittatur, quod partem didacticam attinet, in Missis celebratis
coram populo, secundum regulas stabiliendas a Sancta Sede.

3. Ut permittatur revisio textus Psalterii Gallicani, super fundamen-
tum criticum optime positum in Psalterio Piano, retenta vero lingua ec-
clesiastica antiqua.

4. Ut auditores in facultatibus ecclesiasticis inscripti a Rectore Uni-
versitatis vel Athenaei et a Decano propriae facultatis obtinere possint
licentiam legendi libros prohibitos, in ordine ad studia in facultate pera-

genda.

AvucusTiNus MAYER, O. S. B.
Rector Pont. Athenaei S. Anselmi de Urbe



DE NECESSITATE UT CONCILIUM ITERUM AFFIRMET ET
PRESSIUS PRO HODIERNIS ADIUNCTIS DECLARET, IN REBUS
AD FIDEM SPECTANTIBUS, POSSIBILITATEM, VIM ET MO-
MENTUM COGNITIONIS CONCEPTUALIS ET DISCURSIVAE ET
DAMNET IRRATIONALISMUM HODIE GRASSANTEM

(C. Vagaggini)

I

DoCTRINA MAGISTERII

Doctrina de vi et momento cognitionis conceptualis et discursivae in
rebus ad fidem spectantibus, contra eos qui eandem deprimunt, declarata
est a magisterio extraordinario praeprimis occasione damnationis erro-
rum fideismi — seu traditionalismi —, agnosticismi critici kantiani et
modernismi, necnon contra nonnullas recentes falsas opiniones de quibus
in Encyclica Humani Generis (A.A.S., 42 [1950] 561-78).

Simul collatis punctis quae in praedictis documentis tanguntur, se-
quentia in subiecta materia praecipue constare videntur: :

1. Existentia et quodammodo natura Dei personalis, naturali rationis
lumine, per visibilia creationis opera, tamquam causa per effectum, certo
cognosci et demonstrari potest (Formula completior in iure iurando con-
tra errores modernismi, Dz 2145. Sed iam contra traditionalistas: Dz
1622; 1650; 1875; 1806, et contra kantianos, Dz 1785; 1806).

2. Animae spiritualitas, hominis libertas, cum certitudine per ratioci-
nium cognosci potest (Dz 1650: propositio contradictoria propositioni-
bus ex traditionalista Bonnetty desumptis).

3. Cognitio legis moralis naturalis recte per rationem haberi potest
(HG p. 571). :

4. Motiva credibilitatis debent constare rationi priusquam consen-
tiat in actu fidei. Ratio potest sibi acquirere evidentiam de credibilitate
fidei etiam ex motivis externis, in primis ex miraculis et prophetiis
(Vide Dz 1623-27; 1651: contra traditionalistas; 1790; 1812; 2145;
2072: contra modernistas). _ :

5. Revelatio potest aliquomodo exprimi et communicari per con-
ceptus humanos et ideo formulae dogmaticae non exprimunt solummodo
id quod subiecto videtur quin res divinas in se attingant, neque sunt

solummodo symbola experientiae religiosae subiectivae, neque habent
solummodo momentum practicum tamquam normae agendi (contra mo-
dernistas: Dz 2079).

6. Scientia rerum divinarum possibilis est (Dz 1799). In specie:
ratio, fide illustrata, cum sedulo, pie et sobrie quaerit, aliquam Deo dante,
mysteriorum intelligentiam, eamque fructuosissimam, assequitur, tum
ex eorum quae naturaliter cognoscit analogia, tum e mysteriorum ipso-
rum nexu inter se et cum fine hominis ultimo; numquam tamen idonea
redditur ad ea perspicienda instar vetitatum, quae proprium ipsius
obiectum constituunt (Vaticanum, Dz 1796).

7. Methodus scholastica, uti adhibetur v. g. a S. Thoma aut a
S. Bonaventura, non ducit per se ad rationalismum (Dz 1652: contra
Bonnetty: HG p. 571-74).

8. In systematibus theologicis ditudicandis non potest admitti rela-
tivismus radicalis (GH p. 566-67).

II

OPINIONES GENERALES NON CATHOLICORUM

Inter non catholicos, inde a concilio vaticano et a lite modernista,
in quaestione de vi cognitionis conceptualis, facti sunt quidem plures
conatus positivismum superandi (sola phaenomena experientiae pervia
sunt certa; de his solum curandum; speculationes quae attingere vellet
« naturas », uti fit in metaphysica, debent derelinqui), qui et ipse deri-
vatur a kantismo (ratio inclusa in phaenomenis).

Conatus huiusmodi vellent aliquomodo « rem in se » de qua Kant,
attingere et inde quandam metaphysicam, sensu magis obiectivo, fundare.

Ut hoc vero assequantur, ab ipsa experientia cognoscitiva et vitali
subiecti semper incipiunt. Sed quidam magis attendunt ad id quod in
ista experientia spirituali naturae magis intellectualis habetur (praesertim,
hodie, phaenomenologia et existantialismus): putant se aliquomodo in
ipsa conscientia intellectuali rem in se attingere posse.

Alii vero, multo magis attendunt ad id quod in conscientia subiecti
habetur naturae non intellectualis: ad nisum sensitivum biologicum, ad
affectus animi, ad volitionem. Exinde, inter alias, philosophia valorum,
vitae (etiam religiosae), philosophia « actionis » (cui etiam philosophus
catholicus Blondel et discipuli nomen dederunt), philosophia intuitionis
et nisus vitalis Henrici Bergson. Hi saepe ipsam distinctionem appetitus
et intellectus negant, asserentes utrumque irradicari in aliqua fonte in-
conscia communi, quae utrumque quasi praedeterminat.

Omnes tamen, positive, primo: laborant maxima cura concretismi,
quatenus praeprimis volunt omnes omnino aspectus rerum, pressius:
alicuius rei concretae et individualis hic et nunc existentis in sua ipsa
forma existendi — ante omnia personae humanae — in sua integralitate
apprehendere. Haec cura, in ipso subiecto erit: apprehensio concreta et
integralis experientiae vitalis in omnibus suis aspectibus; in obiecto vero:
apprehensio omnium aspectuum de facto existentium in obiecto in con-
scientia praesente. :
Secundo: hanc rem concretam et integralem volunt apprehendere
immediate et simplici ictu, in quadam intuitione vitali,

Negative: negant omnes validitatem conceptuum abstractorum ad
attingendas res in se et ideo sunt omnes inimici intellectualismi mo-
derati thomistici, quem accusant de vitio ingenui rationalismi. Multi vim
« conceptuum » et « notionum » ad attingendam « realitatem » ex toto
negant concedentes eis ad summum meram utilitatem ad vitam practicam
gerendam. Ita, in specie, Bergson. Alii volunt ut huiusmodi quaestio ma-
neat semper saltem « suspensa ». Diffidentia erga quidquid sapit « ab-
stractiones », « apparatus notionales » etc. est prorsus generalis,

Apud eos frequenter adhibentur formulae huiusmodi uti: quod ve-
ritas « authentica », integra » etc. non possit attingi sola cognitione, eo
vel minus conceptibus, sed est quaestio alicuius actus vitalis concreti et
totalis ad quem totus homo hic et nunc debet cooperari. Imimo quod:
veritas ultimo pendat ab aliqua animi « optione ».

Quoad modum quaestiones exponendi, cum nolint « conceptus » com-
municare, sed potius « animum » movere, adhorrent a dialectica tradi-
tionis scholasticae, ab accuratis definitionibus, distinctionibus etc. et
confugiunt ad descriptiones psychologicas et ad expressiones lyricas et
rethoricas,

Quod philosophos religionis et theologos non catholicos spectat,
haec, presertim in sensu magis irrationalistico affectivo et fideistico, plu-
rimum valent apud slavophilos et neoslavophilos orthodoxos (v. g. Ser-
gius Bulgakov, Berdiaev) et inter theologos dialecticos neocalvinistas
(C. Barth: fideismus calvinista cum vehementi negatione analogiae ad
cognoscendas res divinas).

III

STATUS RERUM INTER CATHOLICOS HODIERNOS

In praesenti quaestione inter hodiernos catholicos possunt tres for-
tasse generales « tendentiae » distingui.

A) Hi qui servant simpliciter positionem traditionalem.

Multi philosophi et theologi catholici qui his quaestionibus operam
navant traditioni strictius scholasticae aut neoscholasticae adhaerent.
Realismum conceptualem moderatum thomisticum tenent et defendunt,
cum omnibus derivantibus consequentiis circa singula puncta doctrinae et
citca methodum generalem philosophicam et theologicam. Neque mul-
tum curant de illa mente concretistica et intuitionistica quae tantum
hodiernis e contra cordi est.

B) Qui positionem traditionalem satagunt, successu plus minusve felici,
in eadem linea perficere.

Alii, eidem traditionali realismo moderato adhaerentes, eumque,
saltem in sua essentiali conclusione, servare volentes, solliciti tamen si-
mul sunt melius vindicandi id quod hodierniores tantum inculcant de
vi et momento cum considerationis integralis et concretae rerum, tum
intuitionis et in genere mentis vitalisticae et personalisticae.

Hi a prioribus quandoque differunt etiam in quaestione de via qua
idem realismus fundetur et demonstretur. Non raro nempe censent etiam
rectam applicationem methodi criticae, aut phaenomenologicae et exi-
stentialis, aut etiam philosophiae vitae, actionis et intuitionismi, posse ad
conclusionem realismi ducere et ita a realismo, suo modo, in eo quod
boni habent, ad propriam manifestationem adhiberi.

Non auderem dicere praedictos auctores res suas, omnibus aspecti-
bus adamussim libratis semper exponere. Nam, propter illam legitimam
curam realismo conceptuali simul vindicandi praedictos aspectus con-
cretos, vitales, personales, intuitivos veritatis, saepe in his ita vim fa-
ciunt ut realismus potius praesuppositus et hic inde leviter affirmatus
quam vere explicatus et defensus, non attento saltem lectori, videri
possit.

Quidquid sit, haec mens deinde non parvas consequentias habet in
universa methodo scientifica sive philosophica sive theologica, quatenus
in singulis quaestionibus tractatis aspectus personalistici et vitales multo
plus quam apud fautores prioris tendentiae in lucem proferuntur.

C) Qui ambigue se gerunt aut etiam falsis opinionibus laborant.

Factum eiusque origo

Negari non potest adhuc hodie apud nonnullos in ista materia, et
cum non paucis consequentiis tam in re theologica quam philosophica,
ideas serpere ambiguas et propensionem ad errores plus minusve conscios
contra quos, iam anno 1950, Encyclica Humani Generis catholicos mo-
nuerat.

De quadam propensione generali agitur ad irrationalismum, de cuius
sensu ipsi, in primis iuniores seminaristac et clerici et religiosi, saepe
non sibi bene conscii sunt sed cuius consequentiae omnino practicae
facile ex toto eorum modo se gerendi in quaestionibus philosophicis et
theologicis percipi possunt. In subiecta materia status rerum, de quo
iam Encyclica Humani Generis egerat, praesertim in regionibus linguae
gallicae, sed etiam germanicae, minime adhuc hodie sanatus dici potest,
ita ut necessarium videatur concilium iterum doctrinam catholicam in-
culcare et errores removere debere.

Sicut olim Encyclica rem descripserat ita etiam hodie negotium se
habet: « Novae huiusmodi opiniones, sive improbando novitatis desi-
detio sive laudabili causa moveantur, non semper eodem gradu, eadem
claritate iisdemque terminis proponuntur, nec semper unanimi aucto-
rum consensu; quae hodie a quibusdam, cautelis nonnullis ac distinctio-
nibus adhibitis, magis tecte docentur, cras ab aliis audacioribus palam
atque immoderate proponentur, non sine multorum offensione, praeser-
tim iunioris cleri, nec sine ecclesiasticae auctoritatis detrimento... Nec
tantum inter sodales utriusque cleri et in sacris seminariis institutisque
religiosis tales opiniones divulgantur, sed etiam inter laicos... » (p. 565).
Haec mens nutritur hodie primo a lectione horum auctorum qui
doctrinam traditionalem satagunt, successu tamen non semper perfecto,
in eadem linea perficere. In his lectores, praesertim iuniores aliunde jam
mente irrationalistica imbuti, non raro non tam attendunt ad id quod
realismum fundat conceptualem quam ad id quod vitalismo favere vi-
detur. Praeprimis vero haec mens nutritur a lectione auctorum aca-
tholicorum de quibus supra dictum est: uti Bergson, slavophilorum,
Barth eiusque discipulorum, et praesertim eorum qui philosophiae exi-
stentialismi et phaenomenologismi addicuntur; aut etiam auctorum ca-
tholicorum qui tamen mente anticonceptualista imbuuntur, uti Schelet,
Newman, Blondel.

In genere quidem ex his auctoribus derivatur ad iuniores ex clero
— qui ad huiusmodi lectionem accedunt sine sufficienti manuductione et

critica praeparatione — indeterminata quaedam sitis non bene illuminati
concretismi, vitalismi e intuitionismi, et generale quoddam fastidium
erga speculationes et traditionem conceptualisticam scholasticorum.

Consequentiae quaedam

Ex illa incerta -anticonceptualismi aura, passim in quibusdam regio-
nibus diffusa, nonnulli facile ad hoc deveniunt ut, sensim sine sensu
(multo plus quam modo abrupto et clare conscio) versentur in periculo
plura puncta fidei catholicae in seipsis et in aliis obscurare aut corrum-
pere. Quod fit praesertim ex usu quorumdam ambiguarum formularum,
quae, quamvis possint — et de se deberent — recte intelligi in sensu
sani realismi conceptualis, a pluribus tamen vix non intelliguntur in
sensu irrationalismi et ideo, immanentismi, vitalismi et intuitionismi su-
biectivistici. Ita e. g.:

1. Circa conceptum religionis et fidei: nonobstantibus claris a magi-
sterio in hoc puncto iam definitis doctrinis, plures, plus minusve conscie,
sibi persuasum habent: religionem et fidem, sine ulteriori distinctione
(et in hoc stat periculum huius assertionis), non esse rem intellectus,
sed experientiae, intuitionis, « optionis » cuiusdam, nisus et affectus vi-
talis totius hominis.

2. Circa cognitionem existentiae Del: plures vix sibi suadere valent
Kant revera semel pro semper traditionalia argumenta ad existentiam Dei
via conceptuali probandam non destruxisse. Quandoque non solum de
aptiori modo principium causalitatis formulandi dubitant, sed etiam
de eius intrinseco valore. Certe aegre ferunt viarum illarum traditiona-
lium « intellectualismum » et « abstractismum » qui non ad « personam »
sed ad « ideam quandam » ducere solum posset, et toti confugiunt ad
necessitates vitae practicae, ad intuitionem quandam vitalem generis berg-
soniani, ad quandam totius hominis concreti suiipsius deditionem (enga-
gement), vel simpliciter ad viam fidei in sensu fideistico. In his sensibus
adhibetur, in sua ambiguitate sequens.v. g. formula: quod « plena certi-
tudo » de vi argumentorum existentiae Dei assequi non potest nisi ab illo
qui iam credit, vel qui seipsum erga hanc veritatem totum dedit, vel qui
Deum « expertus est ».

3. Circa cognitionem naturae Dei via conceptuali: habetur diffidentia
et quasi despectus conceptuum uti: ens a se, actus purus, intellectio in-
tellectionis, motor immobilis etc. ex falsa specie quod Scriptura revera
Deum praeprimis describit uti: personam vivam et concretam, Deum
amoris, Deum historiae etc., quasi haec ad invicem componi non pos-
sent et deberent. '

4, Circa conceptum dogmatis: propensiones illac ad falsas opiniones

de quibus Encyclica Humani Generis conquerebatur, cum iisdem ambi-
guitatibus et periculis adhuc hodie permanent: despoliandi scilicet dog-
fna a suo aspectu et formulatione intellectuali, praesertim vero si colo-
rem philosophiae scholasticae quodammodo induere videatur: « Quo-
rumdam consilium est dogmatum significationem quam maxime exte-
nuare; ipsum dogma a loquendi ratione in Ecclesia iamdiu recepta et
a philosophicis notionibus penes catholicos doctores vigentibus libe-
rare ... Accedit quod, catholica doctrina ad hanc redacta condicionem,
viam sterni autumant, qua, hodiernis necessitatibus satisfaciendo, ho-
diernae etiam philosophiae notionibus dogma exprimi possit, sive « im-
manentismi », sive « idealismi » sive « existentialismi » aliusve syste-
matis. Quod idcirco etiam fieri posse ac debere audaciores quidam af-
firmant, quia fidei mysteria numquam notionibus adequate veris signi-
ficari posse contendunt, sed tantum notionibus « approximativis », ut
aiunt, ac semper mutabilibus, quibus veritas aliquatenus quidem indi-
cetur sed necessario quoque deformetur » (pp. 565-66).

5. Circa evolutionem dogmatum: periculum est iterum exaggerandi
aspectum intuitivum, vitalem, personalem, subiectivum cum detrimento
aspectus intellectualis et obiectivi. In hoc contexu adhibetur v. g. se-
quens ambigua formula: quod terminus a quo evolutio dogmatum
facta est inde ab Apostolis (ergo ipsa « revelatio » in NT) non tam
fuit systema doctrinale quam quaedam persona concreta, nempe Chri-
sti, et experientia Spiritus, et dirigebatur non tam ad intellectum quam
ad totam personam credentium.

6. Circa universam methodum theologicam theoricam et practicam:
plures sunt consequentiae praedictae propensionis. Quaedam iam ab
Encyclica Humani Generis damnatae fuerunt. Ita e. g.:

4) Hodie, etiam apud optimos, non raro viget debilitas mentis et
virtutis speculativaec in tota ratione theologiam considerandi et do-
cendi, ex unilaterali pracoccupatione male derivata ex (vera ceteroquin)
necessitate in revelatione aspectus theologiae biblicae, theologiae histo-
riae, aspectus magis concretos et directius inservientes vitae spirituali et
pastorali, magis quam hucusque factum est vindicandi.

Non multi sunt hodie qui utrumque aspectum vere coniugant.

b) Apud non paucos iniustus adhuc habetur despectus theologiae
scholasticae.

¢) Item iniusta diffidentia erga apologeticam conceptualem. Rema-
net adhuc hodie verum id quod Humani Generis iam dixerat: « alii
denique rationali indoli credibilitatis fidei cristianae iniuriam inferunt »
(p. 571).

d) Laudanda et necessaria omnino cura ut theologus ipse et con-

stanter incumbat in studio Scripturae et Patrum — etiam plus quam
hucusque -plures theologi traditionales fecerunt — detorquetur a non-
nullis in sensum antiintellectualisticum et antispeculativum. In lectione
Scripturae facile fundamentum spernunt sanae philologiae et criticae,
ex falsa specie quod theologo onus incumbit (et hoc verum omnino
est) cum omni cura aspectus spirituales et pastorales textu sacro in debi-
tam lucem ponendi. Patres facile (quod et sanae historiae prorsus con-
tradicit) in sensu irrationalistico philosophiae recentioris interpretantur;
et necessitatem « redeundi ad Patres » quandoque ita intelligere vi-
dentur ac si theologus, in quadam quaestione tractanda, sistens in Pa-
tribus, posset non curare de eo quod in eadem materia, post ipsos,
alii theologi, in specie scholastici, dixerunt.

¢) Habetur non raro tendentia ad quemdam radicalem relativismum
theologicum, non quidem quoad ipsa dogmata, sed quoad systemata et
speculationes explicativas dogmatis a magisterio non uti de fide imposi-
tas. Et hoc ita fit ac si, praeter id quod a magisterio de fide imponitur,
circa res divinas, humana ratio nihil certi dicere posset et huiusmodi
explicationes ulteriores dependerent unice a quadam « optione » caeci
affectus aut a necessitatibus practicis vitae. In hoc sensu hodie non
raro intelligitur id quod passim — non, utique, sine recta ratione —
dicitur: quod nempe theologia non debeat circa quaestiones inter ipsos
catholicos disputatas et « inutiles » plus aequo versari.

) In ipsa expositione quaestionum theologicarum, ex intentu theo-
logiae « vivae » (quae quidem in aliquo sensu omnino necessaria est),
derelicta methodo sobria et stricte scientifica, facile deflectunt ad mo-
dum loquendi rethoricum et plus minus lyricum — ad instar philosopho-
rum qui phaenomenologismo aut existentialismo, aut intuitionismo ad-
dicuntur — et qui, si non fundatur in sano realismo conceptuali, affectum
potest aliquomodo hic et nunc excitare, sed, intellectum non nutriens,
animum tevera vacuum relinquit.

7. Circa theologiam moralem et ethicam: cum « persona » non raro
concipiatur constare essentialiter in elementis « conscientiae » vel « vo-
luntatis », vel « affectus », in sensu antiintellectualistico conceptis, quasi
ageretur de elementis caecis quibus nulla norma obiectiva veritatis ex-
trinsecae praeluceat, ipsa facile reputatur unica sibimetipsi agendi nor-
ma. Exinde facile devenitur ad negationem libertatis ex psychologia
subconscii et ad doctrinam de morali sine peccato et de morali situa-
tionis. Ipsa « ethica communismi » apud plures, praesertim iuvenes, tan-
tum valet propter quandam praesuppositam « mysticam actionis », vel
« mysticam heroismi » in sensu irrationalistico intellectam.

8. Circa methodum philosophicam, adhuc ex toto vera manent ea

quae hac in re dixerat Encyclica Humani Generis (p. 571-75): non raro
derelinquuntur ipsa essentialia fundamenta thomismi ac philosophiae
perennis ac si, uti saepe dicitur, exinde necessario philosophia in ari-
dum rationalismum detorqueretur; — incapax esset, praeter essentias
immutabiles, spectare et explicare « existentiam » et vitam semper fluen-
tem; — omnia vera et bona quae in aliis systematibus forte adsunt
sibi adsumere non valeret; — in genere iustis exigentiis et postulatis
mentis hodiernioris satisfacere non posset; — et in specie, incapax es-
set, ex sua nimis exclusiva cura intellectus, iustam rationem habendi
affectuum et voluntatis in tota reali humana vita et praesertim in ipso
processu cognoscitivo totali.

9. Circa practicam oboedientiam wmagisterio et hierarchige debi-
tam: ea quae passim hodie « crisis auctoritatis » dicitur, non raro theo-
ticum fundamentum in eodem irrationalismo habet. In quasdam nam-
que regiones, etiam inter catholicos, inconscie doctrina A. Ritchl pe-
netravit, secundum quam, videlicet, maximi inimici veri spiritus reli-
giosi sunt « philosophia » et « auctoritas hominum ». Philosophia quia
ratio non valet verum sensum religionis attingere et auctoritas quia,
suis normis extrinsecis, spontaneum impetum huius spiritus extinguit.
Quare qui in societate vitam treligiosam vere nutriunt et petficiunt non
sunt necessario auctoritatem habentes, sed solum ii qui huiusmodi impe-
tum magis experiuntur et exprimunt. Ipsi debent proprium sensum
sequi; auctoritas quidem in initio obstabit, sed, deinde, velit, nolit,
necessario cedere debebit. Practicae consequentiae huiusmodi mentis
facile intelliguntur.

1v

Quip CONCILIUM FACERE DEBERET
Principia.

Hodie in re doctrinali, simul cum petriculo materialismi, peticulum
irrationalismi culturae recentioris maxima fons videtur ex qua maiora
mala pro Ecclesia sunt timenda.

Ecclesia debet simul: 1) obstare erroribus et invigilare ne sensim
sine sensu, animos, praesertim clericorum et religiosorum, inficiant;
2) ostendete ea vera et bona quae, per accidens, a fautoribus falsorum
systematum tecte notantur et defenduntur, in doctrina catholica, et so-
lum in ea, vere vindicari posse et debere; exinde philosophos et theolo-
gos catholicos monere et incitare ut ea, pro suo munere, et prae oculis
semper habitis omnibus aspectibus integralis veritatis, in ipso syste-
mate catholico evolvant et cum zelo vindicent.

In subiecta materia concedendum est hodiernos legitime praeoccu-
pari de accuratiore investigatione et vindicatione considerationis inte-
gralis et concretae — uti distinguitur a consideratione abstracta —
rerum singularium et existentium et de momento quod huiusmodi con-
sideratio, in vita practica, in universa philosophia et theologia, habere
potest,

Item concedendum est hodiernos legitime sollicitos esse de accu-
ratiore investigatione eorum aspectuum humanae psychologiae qui ad
cognitionem conceptualem non possunt simpliciter reduci; in specie
aspectuum physico-biologicorum, affectivorum et simplicis intuitionis;
item legitime vindicare eorum momentum in vita individuorum et
societatis, quoad actiones practicas, quoad vitam religiosam in specie,
quoad ipsam cognitionem veritatis speculativae et praesertim quoad
ipsius practicam in vita concreta receptionem, de qua ultimo tandem
interest pro aeterna salute.

Practice a Concilio gerenda.

Haec duo praecipua videntur:

1. Philosophos et theologos catholicos monere et incitare ut prin-
cipia illa, quae in philosophia et theologia S. Thomae certe adsunt et ex
quibus praedictae curae hodiernorum concretismi et intuitionismi in eo
quod recti habent satis superque fiat (in specie doctrinam S. Thomae
de cognitione quam intellectus habet de seipso, de proprio subiecto, de
propria ‘anima; ipsius doctrinam de cognitione singulariorum et de
cognitione per connatutalitatem) altius eruant, in eadem linea per-
ficiant et vindicent quam hucusque factum est, et ope eorumdem,
obiectionibus et instantiis irrationalismi obvient. Item monere lectores
philosophiae et theologiae ut ad cognitionem et crisim — ex funda-
mentis thomisticis — irrationalismi hodiernotum alumnos manuducant,
ne ipsi, sine sufficiente praeparatione hos auctores legentes, aut eorum
doctrinas, nunc ubique, quasi per auram, sparsas, audientes, nesciant,
cum magno eorum detrimento, bonum assumere et malum reicere.

2. Limites clare stabilive quos nemini catholicorum transgredi liceat
in praesenti quaestione de relationibus inter realismum et conceptua-
lismum moderatum traditionis catholicae et hodiernorum tendentias con-
cretisticas, vitalisticas, intuitionisticas, Formula, magis negative quam
positive rem considerans, posset esse sequens, aut similis quaedam:

— Consideratio rerum, praeterquam in suo aspectu magis abstracto,
universali et obiectivo, etiam in suo aspectu magis concreto, personali
et subiectivo;

— aut vindicatio existentiac et momenti in humana psychologia,

praeter cognitionem conceptualem, etiam elementorum ad eam non sim-
pliciter reducibilium: in specie physico-biologicorum, affectivorum, voli-
tivorum et cognitionis per simplicem intuitionem: ,
— numquam possunt ita intelligi ut negetur valor obiectivus ad
attingendas res in se, cognitionis conceptualis et discursivae, eiusque
ptoptium momentum in rebus ad fidem pertinentibus; ‘
— in specie: in cognitione existentiae et quodammodo naturae
Dei, naturali lumine rationis, per visibilia creationis opera tamquam
causae per effectum; in conceptu religionis et fidei; in modo intelli-
gendi dogmata eorumque evolutionem; in cognoscenda cum certitu-
dine animae humanae spiritualitatem et libertatem; in stabiliendis evi-
dentibus motivis, etiam externis, credibilitatis fidei; in cognoscenda
et observanda lege morali naturali et revelata; in determinanda et in
praxim deducenda generali -methodo philosophica, apologetica, theo-
logica.
Damnatio irrationalismi sub anathemate posset ita fieri: Si quis le-
gitimitatem considerationis rerum etiam in suo statu concreto, necnon
existentiam et momentum in vita humana expetientiae vitalis affectivae
et cognitionis intuitivae, ita intelligit ut neget vim, ad cognoscendas
res in se, cognitionis conceptualis et discursivae in rebus ad fidem eiusque
scientiam pertinentibus A, S.

DE SACRAMENTORUM CELEBRATIONE ET ADMINISTRATIONE
(A. Giinthor)

I. DE SACRAMENTIS IN GENERE

Devota receptio sacrametornum et actuosa participatio fidelium in
vita sacramentali-cultica Ecclesiae promoveantur renovatione signorum
quoad ritus accidentales (non ipsum ritum essentialem) et permissione
usus linguae vernaculae in quibusdam partibus rituum.

a4) Ritus aliqui accidentales in administratione sacramentorum et in
sacrificio eucharistico a fidelibus non amplius intelliguntur, quia aliis in
temporibus et in epochis culturae transactis orti sunt (v. gr. usus incensi
in functionibus, casularum plicatarum pro Levitis in Adventu et in Qua-
dragesima, usus salis in baptismo infantium etc.). Periculum existit, ne
fideles propter ritus partiales illis inintelligibiles totam vitam sacramen-
talem-culticam Ecclesiae uti rem antiquariam considerent illique terga
vertant.

b) Homines hodierni in aevo technico viventes et rationalismo fa-

ventes ad magnam partem incapaces facti sunt ad percipiendam vim
significativam signorum naturalium. Homo modernus vix cogitat in cate-
goria signorum naturalium, sed in categoria technica, utilitaristica.

c) Homines moderni assuefacti sunt ex ludis cinematographicis, ex
« televisione », quod eis omnia monstrentur et explicentur propria eorum
lingua.

Conclusio: « Ut fideles vim caeremoniatum, quibus singula sacra-
menta conficiuntur, cognitam et perspectam habeant » (Catechismus Con-
cilii Tridentini, ed. Romae 1920 n. 158 p. 111) necessariae esse vi-
dentur simplificatio rituum accidentalium, vel eorum adaptatio ad tem-
pora moderna, usus linguae vernaculae praesertim in administratione sa-
cramentorum et in quibusdam partibus sacrificii eucharistici.

II. DE SACRAMENTIS IN SPECIE

1. Baptismus: Omittendi esse videntur ritus, qui potius transumpti
sunt ex baptismo adultorum, praesertim usus salis et exorcismi (non ex
toto, sed tales quales nunc praescribuntur).

2. Confirmatio: Summi Pontifices clare mentem suam expresserunt,
confirmationem ab infantibus recipiendam esse, ubi primum rationis usum
attigerint, eamque debere per se praecedere primam communionem eucha-
risticam (cf. praesertim ep. Abrogata Leonis XIII. de die 22. iun. 1897
ad episcopum Marsiliensem; Gasparri, Codicis iuris canonici fontes, t. 111
515-6). Praxis, quae potius difformis est menti Summorum Pontificum,
videtur revocanda ad normas a Summis Pontificibus datas.

3. S8S.ma Eucharistia:

a) uti sacrificium: Actuosa participatio fidelium in sacrificio Fucha-
ristico videtur valde impediri, nisi pro missa catechumenorum et pro
aliis quibusdam verbis (v. gr. « Misereatur vestri... » usque « Domine
non sum dignus... » communionem fidelium; benedictio sponsae in missa
pro Sponsis) permittatur usus linguae vernaculae.

Unitas ecclesiae orantis propter usum linguae vernaculae vix periculo
exponitur, quia haec unitas magis profluit ex iisdem verbis inzellectis,
quam ex externa forma verborum prorsus eadem in toto orbe terrarum
consetvata. Unitas ecclesiae non dependere videtur ab usu eiusdem lin-
guae quoad omnes partes cultus (quod est medium potius naturale, adhibi-
tum quoque a rebus publicis ad nationes unificandas) sed ab operatione
ipsius Spiritus Sancti.

Praedicationi in missis dominicalibus omnibus, quibus fideles assi-
stunt, speciale momentum attribuendum esse videtur. Ecclesia verbum
Dei et sacramenta uti praecipua fulcimina vitae christianae habet:

« Postremo vero ostendunt, totum Christianum aedificium firmissimo qui-
dem lapidis angularis fundamento inniti, verum, nisi verbi Dei praedica-
tione, et sacramentorum usy undique fulciatur, magnopere verendum esse,
ne magna ex parte labefactatum concidat » (Catechismus Concilii Tridenti-
ni, ed. cit. n. 165 p. 117). Hoc in textu praedicatio verbi Dei in primo loco
poni videtur. Propter ignorantiam religiosam multorum fidelium nostris
diebus praedicatio verbi Dei videtur esse adhuc magis necessaria. Locum
suum habeat ex rationibus internis in ipsa celebratione eucharistica, cuius
mysteria ipsa praedicatione explicantur. Codex Turis Canonici c. 1344-
1346 non sufficienter insistit in obligatione praedicandi verbi Dei in
missis dominicalibus cum assistentia fidelium celebratis; Codex hac in
materia perfici posset normis de sacris concionibus a Syrnodo Romana
prudentissime datis. ‘
Celebratio eucharistica in die dominica promoveatur commendatione
quietis dominicalis et apta definitione operum in die Dominica probibito-
rum. Terminus « opera servilia » proprius Veteri Testamento quoad hi-
storicam applicationem ad quietem christianorum in die dominico multa
dubia excitat. Prima aeva christiana quietem in die Dominico non
deduxerunt ex verbis Veteris Testamenti, sed ex essentia Dominicae, quae
est memoria resurrectionis Dominicae. Quiete a labore christiani gaudeant
libertate a maledictione (« in sudore vultus tui ») eis per Christum com-
parata, anticipent requiem finalem in caelis, et tandem eis possibiles red-
dantur assistentia celebrationis eucharisticae et vacatio pro Deo. Terminus
« Opera servilia » deficiens esse videtur praesertim etiam respectu habito
conditionum laboris in aevo industrializato.

Finis quietis dominicalis inculcandus esse videtur. Opera prohibita
definienda sunt v. gr. ad mentem Summi Pontificis Leonis XIII., qui dicit,
quietem revocare hominem « a laboribus negotiisque vitae quotidianae,
ut ad cogitanda revocet bona caelestia, tribuendumque cultum numini
aeterno iustum ac debitum » (Rerum Novarum, Acta Sanctae Sedis 23,
p. 660).

b) uti sacramentun:: Praescripta Decreti S. Congr. de Sacramentis
sub S. Pio X. editi « Quam singulari » in multis regionibus Ecclesiae non
observantur. Dilatio primae communionis est in damnum animarum, qui
nostris temporibus magis adhuc indigent cibo eucharistico, et in damnum
auctoritatis S. Congr. de Sacramentis et S. Sedis, quarum decreta in hoc
casu negliguntur. ,

4, Sacramentum Poenitentiae: Valde desiderandum est, formam abso-
lutionis sacramentalis pronuntiari posse lingua vernacula, ut fideles pro-
pria lingua audire possint nuntium laetum misericordiae divinae et re-
missionis peccatorum,

Magna pats excommunicationum abrogetur, quia non producunt ef-
fectum medicinalem. Maiot omnino pars fidelium ignorat varias excommu-
nicationes. Insupet excommunicationes fundantur super mentalitatem di-
versam a mentalitate hodierna. Olim fideles timebant separationem ab
ecclesia (quae non raro secum ferebat exclusionem a societate civili, quia
ecclesia et societas civilis intime unitae erant). His diebus deest ille spi-
ritus ecclesiasticus. Excommunicationes quaedam homines hodie potius
itritant et obstinatos reddunt.

5. Unctio infirmorum: Diversae orationes componantur pro his in-
firmis, quotum sanatio sperari potest, et pro his infirmis, qui sunt mori-
bundi. Orationes pronuntiatae lingua vernacula magnae consolationi esse
possunt ipsis infirmis et propinquis assistentibus.

DE RESTAURANDO RITU BAPTISMI ADULTORUM
(A. Mayer)

I. EXPONUNTUR BREVITER « RATIONES » EX QUIBUS HAEC RESTAURATIO
VIDETUR OPPORTUNA.,

1. In Encyclica Pii XII s. m. Mediator Dei et in tota hodierna renova-
tione liturgica vere actuosa omnium fidelium participatio in actionibus
liturgicis summopere exigitur. Ordo autem baptismi adultorum hodie
vigens talem actuosam participationem minime reddit facilem:

— ritus sunt nimis implicati; orti enim sunt ex contractione non
organica multorum rituum qui olim distribuebantur diversa in tempora
et loca. Sicut hodie prostant, illi ritus non facile psychologice approprian-
tur a baptizando, ne bona quidem instructione praemissa.

— caetemoniae hodiernae saepius non sunt clarae; verbi gratia, ritus
tam -gravis sicut traditio orationis dominicae et symboli apostolici in
actuali forma contracta quasi non iam percipitur.

— caeremoniae non sunt sufficienter vitales, supponunt enim institu-
tum catechumenatus non amphus existens.

— caetemoniae non sunt proportionatae. Verissimum quidem est
Ecclesiam in summis suis sacramentis praeparare essentialem actionem
sacramentalem ampla orationum et rituum corona; sed in baptismo adul-
torum moles anorganica rituum praeparationis quasi opprimit ipsam actio-
nem baptismi.

2. In terris missionum, in Europae quoque et utriusque Americae re-
gionibus in dies frequentiotes fiunt adultorum baptismi. Quorum prae-
paratio hodie curatur mera quadam instructione catechetica. Desideratur

ut introducantur in vitam Ecclesiae modo magis completo qui mutatis
mutandis respondeat instituto veteris Catechumenatus. Deinde vero
quaedam sacramentalia (orationes solemniores, exorcismi, signationes,
« scrutinia ») iam adhibenda erunt una cum instructione; ex tali orga-
nica anticipatione complicatio rituum hodiernorum ad partem saltem
potetit solvi. :

3. In restauratione recentissima vigiliae paschalis peculiare mo-
mentum datum est renovandis baptismi promissionibus. A non paucis
etiam desideratur ut si adsint condidati baptismi, in ipsa paschali vigilia
baptizentur. Sed in tali casu ritus baptismi deberet esse brevior.

1I. - PROPONUNTUR QUAEDAM PRINCIPIA PRO HUIUS RITUS RESTAURA-
TIONE.

1. Separentur iterum ritus praeparatorii ab ipsa baptismi collatione.
Ritus hodiernus posset in tres caetemonias distribui:

4) Ad catechumenum faciendum: prima cum Ecclesia pactio, sighatio,
impositio manuum, traditio S. Scripturae.

b) Caeremoniae circa « electos »: exorcismi, solemnis traditio ora-
tionis dominicae et symboli, (scrutinia?), monitio.

¢) Ipsi ritus baptismales: renuntiatio (cum unctione), interrogatio-
nes de fide, Baptismus et ritus explicativi. Sollemnis dimissio.

2. Inquantum fieri potest, baptismo restituatur « indoles communi-
taria »: Ecclesia (paroecialis) congregata recipiat neophytos.

3. Lingua vetnacula permittatur universim, excepta ipsa forma
baptismi.

(Quaestio peculiaris de proprio ritu baptismi parvulorum condendo,
infantum conditioni vere respondente, hic non respicitur).

III. QUAEDAM SUBSIDIA STUDIORUM, DE ARGUMENTO HUIUS VOTI.

M. RiGHETTI, Manuale di Storia Liturgica, vol. IV, Milano 1953,

(imprimis de ortu, momento, decadentia catechumenatus antiqui).

C. VacaceINt, Il Senso Teologico della Liturgia, Roma 1957,

(continet optimas considerationes e. g. de exorcismis qui non debe-

tent aboleri: vide imprimis caput XIII quod inscribitur: « Le Due citta.

La Litutgia e la lotta contro Satana »).

B. BoTTE, Les textes baptismaux; in: La Maison-Dieu, fasc. 32 (1952)
36 ss.

L. BoUuYER, Symbolisme des rites baptismausx; ibid. pp. 5 ss.

(utilia de significatione rituum hodietnorum- et de 1nterpretat1one ge-

nuina textuum).

A. StenzeL S. 1., Erwigungen zum Ritus der Erwachsenentaufe; in
Liturgisches Jabrbuch 3 (1953) 310-321.

A. StenzeL S. 1., Die Taufe. Eine genetische Erklirung der Tauflitur-
gie, Innsbruck 1958.

(Auctor acri subtilique ingenio et iudicio percenset ritum hodie exi-
stentem et plura proponit quomodo in melius possit mutari).

J. SEFFER, S. 1., Rechte Gestaltung der Taufliturgie; in opere: Litur-
gische Emeuerung in der Weltmission, editum ab J. Hoﬁnger et
J. Kellner, Insbruck 1957.

P. A. Lixgg, O. P., Das Katechumenat in Aufbau der Kirche; in opere:
Verkiindigung und Glaube, editum ab Th, Filthaut et J. A. Jungmann,
Freiburg i. Br. 1958, 250-270.

(Auctor bene illustrat momentum quod convenit catechumenatui re-
staurando prout exigitur a conditionibus hodiernis).

VOTUM DE INSTRUCTIONE AD APOSTOLATUM SOCIALEM
(G. Békés)

Cum nemo nesciat tertiam iam partem generis humani sub ditione
tyrannica Communismi atheistici vivere eiusque deceptionem utopisticam
in mundo quoque libero ita propagari, ut influxus eius etiam inter po-
pulos liberos magis in dies crescat, summae videtur necessitatis, ut viri
apostolici, sive clerici, sive laici, intensius praeparentur, qui capaces sint
non tantum ad erroribus Communismi resistendum, verum etiam ad
viam, qua progressus veri nominis obtineri potest, indicandum.

An hunc finem votum nostrum id postulat ut ex una parte proble-
mata hodierna societatis humanae futuris apostolis clare exponantur et
fallaces solutiones Communismi detegantur; ex alia parte, ut principia
philosophico-religiosa ac socialia doctrinae christianae, quae viam ad
solvenda problemata parant, nitide explicentur et viri Ecclesiae, praeter
instructionem theoreticam illo quoque sensu iustitiae socialis, humanae-
que solidaritatis et zelo apostolico imbuantur, quibus dynamismo revolu-
tionario Communismi resistere animasque ad iustitiam pacemque socialem
dirigere valebunt.

1. Inter problemata hod1erna societatis in unaquaque communitate
nationali centralem locum habet illa disttibutio bonorum, qua unicuique
membro communitatis permittitur ut, pro suo ingenio, facultates suas
libere exercere et activitatem suam pari iure in vita communitatis expli-
care valeat (« democratisatio » societatis).

Problema in campo internationali, mutatis mutandis, idem est, in-

quantum aequalitas iuris' non pro singulis personis, sed pro singulis com-
munitatibus nationalibus postulatur, quae pro viribus ingeniisque pro-
priis vitae intetnationalis pari iure participes esse cupiunt.

2. Communismus atheisticus — sub fundamento doctrinali Materia-
lismi dialectici ac historici — problema ita solvere intendit ut per dicta-
turam prolétariatus proptietatem privatam paulatim supprimens, pos-
sessionem terrae et officinarum collectivam vel ‘statalem reddat, sicque
sublatis classibus privilegiatis illam societatem atheistico-humanisticam
producat, quae ab auctoritate status et religionis emancipata in fruitione
bonorum huius vitae beatitudinem suam obtinet. Quae cum omnino
utopistica sint, in praxi Communismus populum fallit. Dictatura enim
proletariatus ad regimen tyrannicum dirigentium Partis reducitur, pos-
sessio autem atque productio bonorum ptroblemata oeconomico-socialia
non solvit, immo et aggravat, tandem operarii minore libertate gaudent
et magis exspoliantur, quam in regimine capitalistico.

In campo vero internationali emancipatio gentium ab imperialismo
coloniali, quae a Communistis omnibus mediis sustentatur, non habet
alium scopum, quam populos sic « liberatos » ditioni Partis subicere
eosque in systema oeconomico-politicum Moscoviae inserere (impetia-
lismus Communismi).

3. Nostrum igitur esset ut rectam viam indicemus. Munus nostrum
certe non est reducendum ad meram refutationem etrorum, qui cum
Materialismo dialectico ac historico congeniti sunt, uti evolutio vitali-
stico-spontanea materiae monistice conceptae, evolutio deterministica
historiae, despectio valoris ac iurium personae humanae, solutio mere
extrinseca problematum socialium per suppressionem proprietatis pri-
vatae, fallacia utopistica societatis atheistico-humanisticae, etc. Immo
in lucem ponenda sunt a nobis magna principia doctrinae socialis Ec-
clesiae, uti duplex aspectus aeque essentialis hominis, qui ex natura
sua non tantum rationale animal sit, sed et sociale; persona ergo sui
luris simulque membrum communitatis; iura quidem habens persona-
lia simul tamen obligationes sociales, ita ut perfectionem suae perso-
nae non nisi in societate obtinere valeat. Ostendatur quoque bonum
communitatis praecedere quidem bonum individui, necesse tamen esse,
ut commune bonum progressui materiali ac spitituali personae et fami-
liae inserviat, quae propriis iuribus libertatis gaudentes bonum com-
mune non ex coactione externa, sed ex intima persuasione conscientiae
promovebunt.

Idem valet, mutatis mutandis, de singulis communitatibus natio-
nalibus, quae propria quidem autonomia frui omnino ius habent, ita

4 AV b)

tamen ut fines particulares sibi invicem coaptent, et ex mutua coope-
ratione bonum et pax totius generis humani resultet.

4, Cum autem pro Communista veri nominis theoria non habeat
sensum nisi inquantum in praxi verificatur, et non pauci eotum in servi-
tio propriae causae mirabilem ardentemque ostendant zelum, ne viris
quidem Ecclesiae sufficit instructio mere theoretica, si id expectatur ab
illis ut de hostibus Christi victoriam reportarent. Unde praeter inten-
sam vitam spiritualem praeprimis opus est ut nostri apostoli vivido
sensu iustitiae socialis, humanaeque solidarietatis et amoris fraterni
imbuantur, ita ut si casus fert (sicut v. gr. in Hungaria), consortes
quoque fieri vitae laborisque operariorum valeant. Sine hoc zelo apo-
stolico victoria sperare vix potest.

« Caritas Christi urget nos... ut, et qui vivunt, iam non sibi vivant,
sed ei, qui pro ipsis mortuus est et resurrexit » (2 Cor. 5, 14-15).




